


                                       MÖVZU 3
      
                    KƏRTƏNKƏLƏNİN SKELETİ

     TİP:Xordalılar-Chordata
     YARIMTİP:Onurğalılar və ya Kəlləlilər-Vertebrata və
      ya Craniata
     SİNİF:Sürünənlər və ya Reptililər-Reptilia
     YARIMSİNİF: Lepidozavrlar- Lepidosauria
     DƏSTƏ:Pulcuqlular-Squamata
     YARIMDƏSTƏ:Kərtənkələlər-Lacertilia
     Kərtənkələnin skeleti-kəllə,ox skeleti,qurşaq və sərbəst ətraf skeletindən ibarətdir
     Kəllə-kəllə qutusu və visseral kəllə skeleti şöbələrinə ayrılır.Kəllə özü birinci və ikinci kəllə qutusu skeletindən təşkil olunmuşdur.Birinci kəllə qutusu sümükləri qığırdaq mənşəlidir.“Xondral” olub,yəni daxili skeletin bir hissəsi olub,rüşeymin inkişaf mərhələlərində əvvəlcə birləşdirici toxuma,sonra isə qığırdaq və sümük toxumaları kimi inkişaf edir.Birinci kəllə qutusunun qoxu və eşitmə orqanlarında qığırdaqlar qalmışdır.
     Birinci kəllə-xondrokranium aşağıdakı sümüklərdən təşkil olunmuşdur:
     Kəllənin peysər hissəsində dörd peysər sümüyü yerləşir:
     İki ədəd yan peysər sümükləri (occipitale laterale);
     Üst peysər sümüyü (supraoccipitale);
     Əsas peysər sümüyü (basioccipitale).
     Bu sümüklər bir-birilə elə birləşmişdir ki,onların arasında böyük peysər dəliyi (foramen occipitale magnum) qalmışdır və buradan baş beyinlə onurğa beyni əlaqələnir.Peysər sümüklərinin birləşməsi nəticəsində ön tərəfdən xüsusi qabar formasında bütün sürünənlər üçün xarakterik olan tək peysər çıxıntısı (condylus occipitalis) əmələ gəlir.Bu
 çıxıntı kəllə qutusu çökəkliyində hərəkətli yerləşməklə oynaq səthi əmələ gətirir.
     Kəllənin yan tərəfləri – almacıq (jugale),pulcuq (squamosum),qanadvari (pterygoidei),sütunvari,kvadrat və qulaq sümüklərindən ibarətdir.
     Kəllənin tavan hissəsi – burun (nasale),alınönü (praefrontale),alın (frontale),təpə (parietale),təpəarası (praeparietale),gözyaşı (lacrimale),gözüstü və gözarxası sümüklərindən ibarətdir.
      Kəllə qutusunun dibi -əsas pazvari sümük,xış sümüyü,ikinci sümük damağından təşkil olunmuşdur.
      Visseral kəllə 3 müstəqil hissədən ibarətdir:
       Üst çənə-üst çənə  və çənəarası sümüklər;
       Alt çənə-kvadrat sümüyü ilə birləşmiş oynaq (articulare) sümüyündən və dəri mənşəli bir sıra sümüklərdən:diş (dentale),künc (angulare),küncüstü (supraangulare) və tac (coronare) sümükləri;
       Dilaltı aparat-İkiayaqlı dilaltı sümükləri.



Kərtənkələnin kəllə skeleti:A-üstdən,B-altdan,C-yandan görünüşü.
1-peysər dəliyi.2-yan peysər sümüyü,3-üst peysər sümüyü,4-əsas peysər sümüyü,
5-peysər çıxıntısı,6-əsas pazvari sümük,7-xış sümüyü,8-xoana,9-parasfenoid,10-təpə sümüyü,11-təpə gözünün dəliyi.12-alın sümüyü,13-burun sümüyü,14-çənəarası sümük,15-üst çənə sümüyü,16-alınönü sümük,17-gözyaşı sümüyü.18-gözyuvası üstü sümüklər,19-gözyuvası arxası sümük,20-pulcuq sümüyü,21-gicgahüstü sümük,22-almacıq sümüyü,23-burun dəliyi,24-kvadrat sümüyü,25-damaq sümüyü,26-qanadvari sümük,27-sütunvari sümük,28-köndələn sümük,29-oynaq sümük,30-diş sümüyü,31-küncüstü sümük,32-tac sümüyü.

       Ox skeleti-fəqərələrdən təşkil olunmuşdur.Kərtənkələlərin əksər növlərində fəqərələr prosel tiplidir,yəni onların cismi ön tərəfdən çökək,dal tərəfdən qabarıqdır.İbtidai formalarda isə fəqərələr amfisel tiplidir.
     Kərtənkələnin ox skeleti 5 şöbəyə bölünür:boyun,döş,bel,oma və quyruq.
      Boyun şöbə (pars cervicalis) 8 fəqərədən təşkil olunub,birinci fəqərəsi atlant,yaxud atlas adlanır.Atlasın cismi yoxdur və bütün amniotlar üçün səciyyəvi olan üzük formasındadır.Atlasın dəliyi bir-birilə bağlı birləşmiş iki hissədən (üst və alt) ibarətdir.Üst dəlikdən onurğa beyni keçir.Alt dəliyə isə ikinci boyun fəqərəsi olan epistrofeyin (epistrophaeus) dişşəkilli çıxıntısı (processus odontoideus) sərbəst daxil olur.Dişşəkilli çıxıntı atlasın cismi hesab olunur.Kəllənin peysər


 çıxıntısı birinci boyun fəqərəsinin oynaq çökəkliyinə hərəkətli birləşir.Beləliklə,birinci boyun fəqərəsi həm kəllə,həm də ikinci boyun fəqərəsi ilə hərəkətli birləşmiş olur ki,bu da başın yanlara çevrilməsinə və yuxarı-aşağı istiqamətlərdə hərəkət etməsinə imkan yaradır.
      IV-VIII boyun fəqərələrinin hər birinin cisminə cüt qabırğalar birləşir ki,bu qabırğaların ucu sərbəstdir.
      Ox skeletinin döş və bel şöbəsinin fəqərələrinin sərhədləri bir-birindən aydın seçilmədiyinə görə bir şöbə (döş-bel şöbəsi-pars thoracolumbalis) hesab olunur.Kərtənkələnin döş-bel şöbəsi 22 fəqərədən ibarətdir.Fəqərələr prosel tiplidir (öndən çökək,arxadan qabarıq).Bunların hər birinə bir cüt hərəkətli qabırğalar birləşir.Qabırğalar arxaya doğru tədricən qısalır.Öndə yerləşən 3 cüt qabırğa döş sümüyünə birləşir,dördüncü və beşinci cüt qabırğalar isə uclarından uzanan nazik qığırdaqla döş sümüyünə birləşir.Beləliklə,döş qəfəsi (thorax) təşkil olunur.I-V cüt qabırğalar-həqiqi,VI-XXII cüt qabırğalar isə yalançı qabırğalar adlanır.Döş sümüyü (sternum) qığırdaqdan olub,yastı lövhə şəklindədir.Rüşeymin inkişafında döş sümüyü qabırğaların distal uclarının birləşməsi nəticəsində əmələ gəlir.Deməli,kərtənkələlərdə olan döş sümüyü amfibilərin “döş sümüyü”nə homoloq deyildir.Döş qəfəsinin tənəffüs prosesində böyük əhəmiyyəti vardır.Ox skeletin oma şöbəsi (pars sacralis)2 fəqərədən əşkil olunub,yaxşı inkişaf etmiş  yan  çıxıntıları (processus transversus) ilə çanağa ( qalça sümüklərinin qanadvari hissələri) birləşir.
       Quyruq şöbə (pars caudalis) 30 və çoxlu fəqərədən təşkil olunmuşdur.Omaya yaxın üst və alt çıxıntıları yaxşı inkişaf
 etmişdir.Lakin quyruğun ucuna doğru getdikcə bu çıxıntılar kiçilir və hətta tamamilə itir.Oma fərqələrinə nisbətən  quyruq fəqərələri uzundur.Bu fəqərələrin tən ortasında qığırdaq lövhə yerləşir ki,kərtənkələ öz düşmənindən xilas olmaq üçün quyruğunu bu lövhə hissədən qırır.Yarımfəqərədə qalmış qığırdaq lövhədən sonralar yeni fəqərələr inkişaf edir.Yeni inkişaf edən quyruq nisbətən nazik olduğundan əvvəlki quyruq hissə ilə yeni əmələ gələn hissə arasındakı sərhəd aydın seçilir.
       Sürünənlərin əksəriyyəti üçün onurğanın bu cür quruluşu səciyyəvidir,lakin bəzi sürünənlərdə onurğa ikinci dəfə dəyişikliyə uğramışdır.Beləki,ilanlarda cüt ətrafların reduksiyası və sürünməsi ilə əlaqədar olaraq,onurğa iki şöbədən-gövdə və quyruqdan təşkil olunmuşdur.Bütün gövdə fəqərələri – ucları sərbəst olan hərəkətli qabırğalara malikdir.İlanlarda döş qəfəsi və döş sümüyü olmur.
       Tısbağalarda ox skeleti zirehin sümükləşmiş əsasının əmələ gəlməsində iştirak edir.Zirehin üst (bel) qalxanı-karapaks bir neçə sümük lövhələrdən təşkil olunmuşdur.Orta sırada yerləşən lövhələr gövdə fəqərələrinin yan çıxıntılarından,orta sıradakı lövhələrin yanlarında yerləşən cüt lövhələr isə qabırğaların yastılaşmasından əmələ gəlmişdir.Tısbağalarda onurğanın gövdə şöbəsi hərəkətsizdir və karapaksa bitişikdir.Onurğanın boyun və quyruq şöbələri hərəkətlidir və karapaksa bitişməmişdir.Boyun şöbənin öndə yerləşən fəqərələri



 opistosel (fəqərənin cismi öndən qabarıq,arxadan çökək),dal hissədə olan fəqərələri isə prosel tiplidir.Opistosel və prosel tipli fəqərələrin arasında qalan bir fəqərə hər iki tərəfdən qabarıqdır.
       Qurşaqların skeleti. 
          Çiyin qurşağı-korakoi (coracoideum) sümüyündən ibarətdir.Korakoid 2 hissədən təşkil olunmuşdur:üst hissəsi-prokorakoid (cartilago procoracoidea) adlanıb,kürək sümüyü ilə (scapula),alt hissəsi – döş sümüyü ilə birləşir.Kürəyin uc hissəsi ilə kürəküstü (cartilago suprascapularis) qığırdaqdan təşkil olunmuşdur.Prokorakoidin və kürək sümüyünün ön hissəsində nazik çöpşəkilli körpücük sümüyü (clavicula) 
yerləşir.Kürək sümüyü ilə korakoidin birləşdiyi yerdə çökəklik vardır, buraya bazu sümüyünün oynaq başcığı hərəkətli birləşmişdir.Busümüklərin digər ucları kürək sümüklərinin distal  ucuna birləşir.Döş sümüyünə,prokorakoid və körpücük sümüyünə sürünənlər üçün
xarakterik olan xaçşəkilli nazik döşüstü sümük (episternum) birləşir.                   
  

Şəkil .Kərtənkələnin (Lacerta) çiyin qurşağı və ön ətrafı:1-körpücük,
2-kürəküstü qığırdaq,3-kürək sümüyü,4-korakoid,5-qabırğalar,6-döş sümüyü,
7-prokorakoidin qığırdağı,8-döş üstlüyü,9-bazu,10-dirsək sümüyü,11-mil sümüyü,12-əl daraqarxası,13-əl darağı,14-barmaq falanqaları.

       Çanaq qurşağı-adsız sümük (innominata) adlanan iki sümükdən təşkil olunmuşdur.Bunlar bir-birilə qığırdaq bağla birləşmişdir.Adsız sümüyün hər biri 3 sümükdən-qalça (ilium),oturaq (ischium) və qasıq( pubis) sümüklərinin birləşməsindən əmələ gəlmişdir.Bu sümüklər bir-birilə möhkəm birləşdiyindən onların sərhədləri seçilmir.Qalça sümüklərinin qanadvari hissələri uc tərəfdən hər iki oma fəqərələrinin yan çıxıntılarına birləşir.Beləliklə,çanaq qurşağı ox skeleti ilə möhkəm birləşir,bu da sərbəst ətrafların dayaq kimi daha qüvvətli olmasını təmin edir.Oturaq,qasıq və qalça sümüklərini birləşdiyi yerdə oynaq çökəkliyi


 (acetabulum) vardır ki,buraya bud sümüyünün oynaq başı hərəkətli birləşir. 



        Sərbəst ətrafların skeleti.Ön və dal ətrafların skeleti 3 şöbədən ibarətdir.Bu şöbələr sümüklərin sayına görə bir-birinə oxşayır.Beləki,birinci şöbə hər iki cüt ətrafda bir sümükdən,ikinci şöbə iki sümükdən,üçüncü şöbə üç qrup sümükdən təşkil olunmuşdur.
        Ön ətraflar-bazu (humerus),said (mil-radius və dirsək- ulna) və əldarağı (metacarpus) sümüklərinin (əldaraqarxası-carpus və barmaq falanqaları-phalanges digitorum) hərəkətli birləşməsindən ibarətdir.Əldaraqarxası iki cərgədə yerləşən xırda sümüklərdən ibarətdir.Əldarağı – barmaq falanqalarının birləşdiyi 5 ədəd uzun sümükdən ibarətdir.Sürünənlərdə bilək amfibilərdə olduğu kimi said sümüyü və əldaraqarxasının proksimal sümükləri arasında deyil,əldaraqarxasının proksimal və distal sümüklərinin arasında yerləşir.Belə birləşmə interkarpal oynaq adlanır.
         Dal ətraflar-bud (femur),baldır (incik(fibula) və qamış(tibia)) və pəncə sümüklərindən (phalanges digitorum) təşkil olunmuşdur.Bud sümüyü dal ətrafın birinci sümüyü olub,yoğundur,baldır ilə birləşməsində oynaq üzərində diz qapağı



 (patella) yerləşir.Ayaqdaraqarxasının (tarsus)üst cərgəsində olan xırda sümüklər birləşib bir sümüyə çevrilmişdir ki, bu da baldıra birləşir.Ayaqdaraqarxasının alt cərgəsindəki sümüklər  beş ədəd ayaqdarağı sümüklərinə (metatarsus) bitişmişdir.Beləliklə,sürünənlərin dal ətrafları – daban oynağının baldır ilə pəncə arasında deyil,ayaqdaraqarxası sümüklərinin iki cərgəsi arasında yerləşməsi ilə səciyyələnir.Belə birləşmə intertarzal oynaq adlanır.
         Dal ətraflar beşbarmaqlıdır,hər barmaqda sıra ilə 2,3,3,5,3 falanqa olur.Həm ön,həm də dal ətraf barmaqlarının hamısı caynaqla təchiz olunmuşdur.

                                                 Şəkil .Kərtənkələnin skeleti.
1-körpücük sümüyü,2-kürək sümüyü,3-bazu,4-mil sümüyü,5-dirsək sümüyü,6-əldaraqarxası (bilək),7-əl darağı,8-barmaq falanqaları,9-qabırğalar,10-çanaq.11-bud,12-qamış sümüyü,13-incik sümüyü,14-ayaq daraqarxası,15-ayaq darağı,16-quyruq fəqərələri.        

